
PERSBERICHT / KOMUNIKADO PA PRENSA

Voorlichting & Protocol

27 – 02 - 2008
Fuente: DROB
LEI NOBO KU TA PROTEHA NATURALESA RIBA TERA I BOU’I LAMAN

Kralendijk --- Kolegio Ehekutivo di Teritorio Insular di Boneiru a aprobá e konsepto di e ordenansa insular riba e tereno di konservashon di nos naturalesa i a presentá esaki na Konseho Insular di Teritorio Insular di Boneiru. Ku e Ordenansa di Konservashon di Naturalesa aki por manehá i protehá e naturalesa di Boneiru tantu riba tera komo bou’i laman.

Ta trata aki di protekshon di teritorionan i protekshon di diferente sorto di bestia i mata. E Ordenansa nobo aki ta duna tambe riba e nivel insular kontenido na diferente tratadonan ku ta protehá naturalesa, manera entre otro CITES, Ramsar i e tratado di turtuga di laman (Zeeschildpaddenverdrag). E Ordenansa ta kontené un kuadro hurídiko ku proseduranan ku ta nesesario pa duna forma na maneho di naturalesa.

Na 1999 Konseho Insular di Teritorio Insular di Boneiru a stipulá e maneho di naturalesa di Boneiru den un Plan di Maneho pa Naturalesa. Pa implementá e maneho aki tin mester di leinan i reglanan. Te ku awor tabatin e Ordenansa di Ambiente Marino di 1991 pa regla e protekshon di e parke marino i Klein Bonaire. E ordenansa tabatin tambe reglanan tokante peska i e teritorio di Lac. E protekshon di teritorionan di naturalesa riba tera tabata protehá te ku awor via di derecho privá.
E Ordenansa nobo di konservashon di Naturalesa ta duna Konseho Insular e outoridat pa instituí teritorionan di naturalesa protehá. Por ehèmpel Washington Slagbaai Park i e área di reserva pa Flamingo na ‘Pekelmeer’ te ku awor no tin protekshon legal. Ku e Ordenansa nobo aki por protehá mata i bestia tambe. 
Un gran parti di naturalesa na Boneiru ta protehá dor di tratadonan ku Antia Hulandes ta afiliá n’e. Entre otro e tratado di Ramsar ta protehá Lac, Pekelmeer, Klein Bonaire, Goto Meer i e Saliñanan di Slagbaai. Asina tin 5 tratado mas ku ta protehá 16 palu i mata, i kasi 90 tipo di bestia i diferente área aki na Boneiru. Por ehèmpel Lora, gabilan piskadó, ganshi, flamingo, warawara i meuchinan chikí ta protehá dor di e tratadonan aki. Tambe tur tipo di turtuga di laman, bayena i dòlfeinnan ta haña protekshon di tratadonan.

Kolegio Ehekutivo di Teritorio Insular di Boneiru pa medio di e ordenansa nobo awor por apuntá sierto matanan i bestianan ku nan mes ta haña ku meresé protekshon.

E diseño/konsepto di e Ordenansa di konservashon di naturalesa a bai pa komentario serka tur organisashon gubernamental i no-gubernamental riba isla. Tambe a organisá algun enkuentronan ku presentashon. Awor ku Kolegio Ehekutivo di Teritorio Insular di Boneiru a aprobá e konsepto, ta warda riba Konseho Insular tambe pa nan duna nan punto di bista riba esaki.

Na momentu Konseho Insular tambe bai di akuerdo ku e Ordenansa, por proklamá esaki i e lo ta un lei aprobá. Lo no bin masha kambio riba tèrmino korto. Kambionan lo bin ora ku e desishonnan di ehekushon drenta na vigor. Lo manda e konsepto di desishonnan ku mester ehekutá pa tur organisashonnan konserní riba e isla pa nan duna nan opinion.

Un kambio ku lo tuma lugá mas pronto ku ta posibel, ta ku e Komishon di Konservashon di naturalesa lo bin na lugá di e Komishon di Ambiente Marino. Esaki ta un órgano di konsulta legalmente instituí dor Kolegio Ehekutivo di Teritorio Insular di Boneiru. 
E Komishon Konservashon di naturalesa ta duna konseho riba institushon di teritorionan di naturalesa i riba protekshon di naturalesa i maneho di naturalesa en general, tantu riba tera komo bou’i laman.       

